
Daqsek lil ħadd ma nħobb ja Ramla tiegħi
fil-jiem xemxija tax-xhur twal xitwija;
immut sabiex inħoss ma’ wiċċi ramlek

ta’ lwien dehbija!

Meta nintasab fuqek kollok ħlewwa
u fuq ir-ramel tiegħek – sodda bnina

inħoss is-sema u l-art jissieħbu miegħi
f’għanja ħanina!

Daqsek lil ħadd, għax int għal ftit tnessini
it-toqol tal-imgħoddi kollu diqa

meta ridt niġri, ntir, niġġerra u naħrab
minn dar l-għallieqa!1

Kemm nifraħ meta int f’dirgħajk teħodni
tħallini nishar miegħek taħt is-sema

kaħlan, filwaqt li l-mewġ ilissen ġrajja
bilkemm tinstema’!

Mhux hekk jien ngħid għalik fix-xhur sajfija
meta tan-nies il-għagħa jerġagħlek f’daqqa;

f’saħna ninkorla għalik waqt li nistenna
ix-xita tfaqqa’.

Inħobbok wisq għax lilek biss baqagħli
biex troddli ftit tal-ferħ f’waqtiet sewdiena

inti l-Eliżju f’nofs l-infern ta’ ħajti
int trodd il-ferħ lill-qalb u l-moħħ għajjiena!

1	 Li għandhom setgħa li jgħallqu.


